
TAIEX studijska posjeta vezana za Opću uredbu o zaštiti podataka EU (GDPR), Budimpešta, Mađarska, 07.-08. mart 2019.


Kancelarija TAIEX-a u Briselu odobrio je Agenciji za zaštitu ličnih podataka studijsku posjetu s ciljem razmjene ekspertize i iskustava u vezi sa okvirom zaštite podataka u Europskoj uniji uključujući Uredbu (EU) 2016/679 Europskog parlamenta i Vijeća od 27. aprila 2016. o zaštiti pojedinaca u vezi s obradom ličnih podataka i o slobodnom kretanju takvih podataka te o stavljanju izvan snage Direktive 95/46/EZ (Opća uredba o zaštiti podataka) i Direktivu (EU) 2016/680 Europskog parlamenta i Vijeća od 27. aprila 2016. o zaštiti pojedinaca u vezi s obradom ličnih podataka od strane nadležnih tijela u svrhe sprečavanja, istrage, otkrivanja ili progona kaznenih djela ili izvršavanja kaznenih sankcija i o slobodnom kretanju takvih podataka te o stavljanju izvan snage Okvirne odluke Vijeća 2008/977/PUP. Za domaćina studijske posjete određeno je mađarsko Nacionalno tijelo za zaštitu podataka i slobodu pristupa informacijama (NAIH). Studijska posjeta održala se 07. i 08. marta 2019. u Budimpešti.
U prvom djelu Studijske posjete razgovaralo se o izazovima za privatnost u modernom korištenju kibernetičke odbrane u analizama ponašanja korisnika, te se obratila pažnja na činjenicu kontradiktornosti da građani žele privatnost i konstantno se žale na obradu ličnih podataka, te zadiranje u privatnost od državnog i privatnog sektora, dok je istovremeno sve veći broj ljudi na društvenim mrežama i konstantno objavljuju sve više podataka o sebi, odnosno sve se manje obaziru na zaštitu vlastite privatnosti. GDPR daje državnim institucijama veće mogućnosti obrade podataka u odnosu na privatni sektor, međutim, potrebna je stalna edukacija kontrolora posebno u oblastima velikih podataka (Big Data) i privatnosti po dizajnu (Privacy by Design). U Mađarskoj su policijske službe i obavještajna agencija nadležne za kibernetički kriminal i evidentira se otprilike 10.000 online prevara godišnje (scam e-mailovi, online trgovina i sl.). Prevare su učinjene najviše od strane malih kompanija i u prekograničnoj trgovini. 
U nastavku Studijske posjete obratila se pozornost na rad Mađarskog nacionalnog tijela za zaštitu podataka i slobodu pristupa informacijama (NAIH). Odnos aktivnosti NAIH-a je u odmjeru 80% rada na zaštiti ličnih podataka i 20% rada na slobodi pristupa informacijama. Trenutno se radi na usuglašavanju svih pitanja koja se odnose na GDPR (zaštita na radu i prava radnika, zaštitarske agencije, zdravstvene ustanove i dr.). Oko 50 zakona je bilo potrebno izmijeniti kako bi se isti prilagodili GDPR-u. NAIH trenutno ima 105 zaposlenih.
Ostale teme diskusije odnosile su se na odnos GDPR-a i e-Privacy Direktive, te činjenicu da e-Privacy Direktiva nije usklađena sa GDPR-om, odnosno dolazi do poteškoća da se oba dokumenta implementiraju u domaće zakonodavstvo (dvostruka obaveza prijavljivanja incidenata prema GDPR-u i e-Privacy Direktivi). E-Privacy Direktiva odnosi se na sve podatke koji se prenose elektronskim putem, dok su GDPR-om obuhvaćeni samo lični podaci. 

Vezano za Direktivu 2016/680 napomenuto je da je ista produkt potrebe za boljom saradnjom između pravosuđa i policije. U Mađarskoj je teško bilo utvrditi nadležno tijelo koje se bavi s tim obzirom da provođenje Direktive dolazi uz policijske agencije i u nadležnost drugih administrativnih tijela.
Na Studijskoj posjeti ispred Agencije sudjelovali su Direktor, Pomoćica direktora Sektora za inspekcijski nadzor, prigovore i Glavni registar i Stručni savjetnik za odnose s javnošću.  
